ENDELEENI KUIJENGA WILAYA NA SIO KUIHARIBU
Na. Milka Kaswamila- Bukoba DC
Wakuu wa Vitengo na Divisheni wa Halmashauri ya Wilaya Bukoba pamoja na Kamati ya Ulinzi na Usalama ya Wilaya ya Bukoba wametakiwa kuendelea kuijenga Wilaya hiyo kwa kufanya kazi kwa umoja pasipo mabishano huku wakiendelea kusimamia vyema miradi ya maendeleo ambayo Serikali ya Jamuhuri ya Muungano wa Tanzania inaitekeleza katika mamlaka zao.
Tamko hilo limetolewa na Mkuu wa Mkoa wa Kagera, Mheshimiwa Albert Chalamila alipokuwa katika ziara ya ukaguzi wa miradi ya maendeleo ndani ya Halmashauri ya Wilaya Bukoba.
“Msikae ofisini, nendeni saiti, hii ni muhimu mno huku mkizingatia kuepuka mabishano yanayoweza kupunguza kasi au kukwamisha kabisa utekelezaji wa miradi ya maendeleo” alisema Chalamila.
Kwa upande mwingine, katika ziara hiyo, Mheshimiwa Chalamila ameliagiza Jeshi la Polisi Wilaya ya Bukoba kuendelea kutoa elimu ya mara kwa mara kwa raia kuhusu mauaji, kujichukulia sheria mkononi, kutoogopa jeshi la polisi bali kulipa ushirikiano wa karibu, na ukatili kwa watoto ambao siku hizi unaonekana kutaka kukithiri ndani ya jamii zetu. 
[bookmark: _GoBack]Aidha, Chalamila alitumia ziara hiyo pia kuwaagiza maafisa elimu kuhakikisha wanasimamia vyema nidhamu ya watumishi wa sekta ya elimu kwa kuwapatia semina mbalimbali zitakazosaidia kuepusha matendo ya kikatili mashuleni, na kujua itifaki ili kuepuka mikwaruzano inayoweza kutokea bila sababu za msingi.

